
Ekkōl ilo Niknik Otemjeļo̧k 

Jen Eļtōr David A. Bednar 
Jen Doulul eo an Jōn̄oul ruo Rijilōk ro 
 
Juōn kakkōl eo jino in tata ilo jetōb . . . emaron̄ jipan̄ ro jinen im jemen ilo Zaion n̄an 
mejmejkaruo im jeļā kōn ajri ro nejier. 
 
Raan ko ļo̧k iaar ettōr kōn wa eo waō ilo an wōtļo̧k wōt ko ioon kilaaj eom̧aan jān juōn jourur im 
lan̄ kar jino waļo̧k. Iturājet in iaļ eo, juōn kōkaļļe jarom ej kwaļo̧k juōn kakkōl: “Eipūj ijōko 
im̧aan lo iaļ eo.” Ioon iaļ eo me iaar ettōr ie eaar āinwōt em̧m̧an. Bōtaab meļeļe in aorōk eaar 
kōm̧m̧an bwe in m̧aan jab popo n̄an juōn kauwōtata iaar jab kōtmene im jan̄in kar loe. Ilo aō 
wōnmm̧aanļo̧k n̄an jipadōk ijo ij kōttōpare, iaar kadikdik ļok im lukkuun mejmejkaruo ilo 
kappok kōkaļļe in kauwōtata ko jet. 
 
Kakkōl ko jino in tata rej kein kam̧ool ilo elōn̄ jipadpad ko an mour ko ad. N̄an waanjon̄ak, pipa 
emaron̄ kakōlkōl eo jino in tata an nan̄inmej ak mej. Jet ritijem̧ļo̧k ro kōn menin jeram̧m̧an rej 
kijon̄ arromeļo̧k wōnmaanļo̧k in menin jeram̧m̧an ko ilo iien ko rej itok. Im pedped ioon eria ko 
ilo laļ in me jej mour ie, jemaron̄ bōk kakkōl ko kōn ibwij, rōm̧ in ice, hurricane, tsunami, aire, 
ak kōto ilo iien m̧ōļo. 
 
Jej barāinwōt jeram̧m̧an kōn kōkaļļe ko jino in tata an jetōb āinwōt juōn jikin bōk kōjparok im 
tōl ilo mour ko ad. Kememej ekōjkan an kar Noa peppojakjak jān Anij kōn men ko kar jan̄in loi, 
in eaar “kapojak wa [eo] n̄an lo̧mo̧reen e im ro nukun” (Hebru 11:7). 
 
Liai kar kakkōle n̄an em̧m̧akūt jān ānen Jerusalem im bōk baam̧le eo an n̄an āne jemaden kōnke 
armej ro me eaar kwaļo̧k n̄an er bwe ren ukweļo̧k raar bukōt n̄an m̧aan e (lale 1 Nipai 2:1–2). 
 
Rilo̧mo̧r eo Make kar kōjparoke jān kakkōl an enjeļ: “Lo, enjeļ in Irooj ej weaaktok n̄an Josep 
ilo tōņak, im ba, “Kwōn jerkak im bōk nin̄nin̄ im jinen, im ko n̄an Ijipt, im kwōn pād ie n̄an iien 
eo Inaaj ba n̄an eok; bwe Herod enaaj pukot nin̄nin̄ ne bwe en m̧an E” (Matu 2:13). 
 
Ļōmņak kōn kajin eo an Irooj ilo madenļo̧k eo jeļā kake āinwōt Naan in Meletlet eo me Irooj ej 
jiron̄ ro rekwojarjar bwe kōn nana ko an im ļōmņak ko me kiiō rej waļo̧k im ko renaaj waļo̧k ilo 
būruwōn armej ro renana ilo raan kein āliktata, E eaar kakkōl kōj m̧okta kōn letok n̄an kōj naan 
in meletlet in kōn madenļo̧k (lale D&C 89:4). 

Kakkōl ko ilo jetōb renaaj ļapļo̧k n̄an mejmejkaruo ilo peran. Kwe im n̄an jej mour ilo juōn raan 
in kakkōl (lale D&C 63:58). Im kōnke em̧ōj ad kar im naaj kakkōl, jej aikuj in, āinwōt Rijilōk 
Paul kar kakkōl “ekil … men in ilo niknik” (Epsōs 6:18). 
 
Ij jar kōn tōl eo an Jetōb Kwojarjar ilo aō kōmeļeļeik juōn kakkōl eo jino in tata ilo jetōb me 
emaron̄ jipan̄ ro jinen im jemen ilo Zaion n̄an mejmejkaruo im jeļā kōn ajri ro nejier. Kakkōl in 
jino in tata ej jerbal n̄an ajri ro ilo iiō otemjeļo̧k im eped ie men ko jilu raorōk: (1) riiti im 
kōnono kōn Bok in Mormon eo ippān ajri ro nejūm̧, (2) kwaļo̧k naan in kam̧ool kōn m̧ool ko an 
kojpeļ eo am̧ make ippān ajri ro nejūm̧, im (3) kūr ajri ro āinwōt rikatak ro an kojpeļ eo n̄an 
kōm̧m̧an im jab kipel jidik n̄an kōm̧m̧an. Ro jinen im jemen me rej kōm̧mane men kein ilo m̧ool 
naaj kōjeram̧m̧an n̄an kile kōkaļle ko jino in tata an eddōkļo̧k ilo jetōb ak apan̄ ko ippān ajri ro 
nejier im lukkuun kōppopo n̄an bōk im̧we n̄an kōkajoorļo̧k im jipan̄ ajri ro. 
 
Jōkjōk Nōm̧ba Juōn: Riiti im Kōnono kōn Bok in Mormon 
 
Bok in Mormon eo epād ie tarlep in kojpeļ eo an Rilo̧mo̧o̧r eo im ej bok eo emake wōt Irooj e 
make eaar kam̧ool kake bwe em̧ool (lale D&C 17:6; lale bar Russell M. Nelson, “Testimony of 
the Book of Mormon, “Liahona, Jan. 2000, 84). Em̧ool, Bok in Mormon ej dekā in jabōn em̧ n̄an 
tōmak in ad. 
 
Kajoor eo an Bok in Mormon n̄an kareel im ukōt ej itok jān m̧ool eo bwe ej pedped ioon Irooj 
Jisōs Kraist im jān katak ko an rekarpōb me repidodo im alikkar. Nipai eaar kwaļo̧k, “Aō ej 
m̧ōņōņō ilo alikkar ilo kōnono n̄an armej aō, bwe ren maron̄ jeļā” (2 Nipai 25:4). Naan eo 
alikkar ilo eoon in ej jab iookļo̧k men ko me men pajjōk ak pidodo; ijello̧kin, ej kalikkar naan in 
kōmeļeļe me ealikkar im epidodo n̄an meļeļe. 
 
Bok in Mormon eaar bok eo ejim̧we tata jān bok otemjej ioon laļ kōnke jutak ioļapļap in M̧ool 
eo (lale Jon 14:6; 1 Nipai 13:40), Jisōs Kraist, im ebar kōjepļaaktok men ko ralikkar im maron̄ 
meļeļe kaki me raar bōk jān gospel eo em̧ool. Koba eo ejej uwaan an wun kein ruo—juōn 
kōttōpar ioon Rilo̧mo̧o̧r eo im alikkar in katak ko—ekajoor an kūr tok rikam̧ool eo eo ej kein 
kajilu uwaan Doulul in Anij, Jetōb Kwojarjar. Emakijkij, an Bok in Mormon eo kōnono n̄an 
jetōb im būruwōn eo ej riit jān jabdewōt kain jeje ko rekwojarjar. 
 
Rikanaan Joseph Smith kar katakin bwe mour kōn katak ko loi ilo Bok in Mormon enaaj jipan̄ 
kōj “enaaj epaakeļo̧k Anij” jān jabdewōt bok ko jet (Teaching of Presidents of the Church: 
Joseph Smith [2007], 64). N̄e riit aolep iien im kōnono kōn Bok in Mormon eo ej karuwaineneik 
tok kajoor n̄an jum̧ae kapok im kwaļo̧k iakwe ilowaan baam̧le ko ad. Im ekōnono ko kōn katak 

ko im pedped ko ilo Bok in Mormon eo ej leļo̧k iien ko rem̧m̧an n̄an ro jinen im jemen n̄an mije 
ajri ro nejier, n̄an ron̄jake er, n̄an ekkatak jān er, n̄an katakin er. 
 
Jodikidik in iiō otemjeļo̧k, jekdoon nin̄nin̄ ko, maron̄ im kōm̧m̧an n̄an kile jetōb eo an Bok in 
Mormon. Ajri ro remaron̄ jab meļeļe aolep naan ko im bwebwenato ko, bōtaab aaet remaron̄ 
en̄jake “āinwōt juon jetōb” kar kōmeļeļeik jān Aiseia (Aiseia 29:4; lale bar 2 Nipai 26:16). Im 
kajjitōk ko juōn ajri ej kajjitōk. Kakobaba ko juōn ajri ej kwaļo̧ki, im ekōnono ko me rej waļo̧k 
rej letok kōkaļļe in kakkōl ko ilo jetōb jino in tata rej aorōk. Aorōk eo in, kōnono ko remaron̄ 
jipan̄ ro jinen im jemen kile ta ajri ro nejier rej katak, ļōmņak, im en̄jaake kōn m̧ool ko repād ilo 
bok in jeje kein rekwojarjar, barāinwōt apan̄ ko remaron̄ jelm̧ai. 
 
Jōkjōk Nōm̧ba Ruo: Kwaļo̧k Naan in Kam̧ool Am̧ make 
 
Naan in kam̧ool ej jeļāļo̧kjeņ an juōn make, pedped ioon kam̧ool eo epen an Jetōb Kwojarjar, 
bwe jet m̧ool ko an men ko raorōk indeeo rej m̧ool. Jetōb Kwojarjar ej kein kajilu uwaan Doulul 
in Anij eo im rijerbal n̄an Jemen im Nejin. E ej rūkaki eo an im tōl n̄an aolep m̧ool (lale Jon 
14:26; 16:13). Kōn menin, “jān kajoor eo an Jetōb [kōm] maron̄ jeļā m̧ool eo an men ko 
otemjeļo̧k” (Moronai 10:5). 
 
Jeļāļo̧kjeņ eo im kam̧ool ilo jetōb eo jej bōk jān Jetōb Kwojarjar rej uwaak eo kōn madenļo̧k. 
Pukōt im bōk kōjeram̧m̧an kein ej aikuji juōn bōro em̧ool, lukkuun kōttōpar, im tōmak ilo Kraist 
(lale Moronai 10:4). Juōn naan in kam̧ool an juōn make ej bar bōktok eddo im bōk eddo in. 
 
Ro jinen im jemen rej aikuj in mejmejkaruo im jeļā mejān iruj ilo jetōb n̄an iien ko rem̧m̧an rej 
waļok n̄an kwaļo̧k naan in kam̧ool n̄an ajri ro nejier. Iien rōt kein rejjab aikuj in iien būrookraam̧, 
karōki, ak jei. Ilo m̧ool, kadikļo̧k karōki iien kwaļo̧k naan in kam̧ool ej, emaron̄ ļapļo̧k n̄an 
kōkajoorļo̧k im eto kitien an pād. Jab ļōmņak im̧aanļo̧k kōn ta eo kom̧ naaj ba; bōtaab kaorōk ilo 
ļōmņak ko ami naan ko an mour, im naaj lewaj n̄an kom̧ ilo awa eo me jidikin me naaj ajije n̄an 
aolep armej (lale D&C 84:85). 
 
N̄an waanjon̄ak juōn bwebwenato eo ej waļo̧k ilo iien kōjota an baam̧le emaron̄ iien eo ejejjet 
n̄an juōn jinen ak jemen n̄an bar kwaļo̧k im kam̧ool kōn kōjeram̧m̧an ko eaar bōk ilo iien an 
kōm̧m̧ani m̧akūtkūt ko ilo raan eo. Im juōn naan in kam̧ool ejjab aikuj aolep iien jino kōn naan 
eo “Ij kwaļo̧k aō naan in kam̧ool.” Kam̧ool ko ad maron̄ pidodo aer waļo̧k āinwōt in: “Ijeļā kar 
kōjeram̧m̧ eō kōn im̧we ilo jerbal rainin,” ak “M̧ool eo ilo eoon in aolep iien eaar juōn jikin bōk 
iaļ ekajoor n̄an eō.” Ejja āinwōt iien ko rem̧m̧an n̄an kwaļo̧k naan in kam̧ool emaron̄ barāinwōt 
waļo̧k ilo iien ito itak ippān doon ilo juōn waan ettōr ak baj ak ilo ilo ebar lōn̄ wāween ko. 

En̄jaake ko an ajri ro kōn kain naan kam̧ool eo kwaļo̧ke ilo jab pojak im ikirelel ao er ak jab itok 
limo n̄an bōk kuņaan rej kein jipan̄ ko rekajoor an kōkaļļe in kakkōl ko ilo jetōb jino in tata. 
En̄jaake eo an juōn ajri kōn juōn katak eo eaar katak ilo juōn iien ekkatak jeje ko rekwojarjar ak 
juōn enaan em̧ool kōn n̄ūrbōktak kōn juōn pedped ak m̧akūtkūt an kojpeļ eo emaron̄ men eromak 
tata im ej jipan̄ ro jinen im jemen meļeļe kajjitōk ak aikuj ko ejejjet tata an ajri eo. Kain ekōnono 
rōt kein—eļaptata n̄e ro jinen im jemen rej kijoror n̄an keron̄jake āinwōt rej tōn kōnono—maron̄ 
kōkōm̧anm̧an juōn jipan̄ im mejatoto aenōm̧m̧an ilo m̧weo im kōketak kōnono ko kōn wunin 
kōnono ko reppen. 
 
Jōkjōk Nōm̧ba Jilu: Kūr Ajri ro n̄an Jerbal 
 
Ilo jeno̧lo̧k eo eļap an aolep kōm̧anm̧an ko an Anij, ewōr “men ko n̄an kōm̧m̧an im men ko n̄an 
kipel n̄an kōm̧m̧an” (2 Nipai 2:14). Āinwōt ajri ro nejin Jemedwōj Ilan̄, em̧ōj kōjeram̧m̧an kōj 
kōn menin letok an anemkwōj an mour in, maron̄ im kajoor in m̧akūtkūt make ļo̧k. Kōmaron̄ kōn 
anemkwōj kōj rijerbal ro, im aorōk eo n̄an ad kōm̧m̧an im kipel wōt jidik n̄an kōm̧m̧an—eļaptata 
ilo ad pukōt kōn ekkatak im barāinwōt kōn tōmak (lale D&C 88:118). 
 
Āinwōt rikatak ro an kojpeļ, jej aikuj “ri kōm̧anm̧an naan eo, im jab ri ron̄jake wōt” (Jemes 
1:22). Būruwōd rej peļļo̧k n̄an kajoor eo an Jetōb Kwojarjar āinwōt an jim̧we ad kōjerbal 
anekwōj eo im jerbal ekkar n̄an pedped ko rejim̧we—im ilo wāween in jej karuwaineneik tok 
katak ko im kajoor in kam̧ool eo An. Ro jinen im jemen ewōr aer eddo ekwojarjar n̄an jipan̄ ajri 
ro n̄an jerbal im n̄an pukōt ekkatak kōn tōmak. Im juōn ajri ejjab dik n̄an bōk kuņaan ilo jon̄ak in 
ekkatak in. 
 
Leļo̧k n̄an juōn em̧m̧aan juōn ek enajdik e juōn wōt iien mōn̄ā. Katakin juōn em̧m̧aan eon̄ad 
enajdik e n̄an indeeo. Āinwōt ro jinen im jemen im rikaki in gospel ro, kwe im n̄a jejjab aikuj in 
kar letok letak ek; ijo wōt ke, jerbal eo ad ej n̄an jipan̄ ajri ro nejid ekkatak “eon̄ad” im n̄an erom̧ 
dim ilo jetōb. Kōttōpar in aorōk em̧m̧an tata tōpare ilo ad kōketak ajri ro nejid n̄an jerbal ekkar 
n̄an pedped ko rejim̧we—ilo ad jipan̄ er ekkatak jān kōm̧m̧ani. “Eļan̄n̄e jabdewōt armej e kōņaan 
kōm̧anm̧an ankilaan, e naaj jeļā kōn naan in katak eo, eļan̄n̄e e jān Anij” (Jon 7:17). Kain 
ekkatak rōt in ej aikuji jetōb, ļōmņak, im kakkōt ilo ānbwin im jab epejorjor pajjōk.  
 
Karuwaineneik ajri ro āinwōt rikatak ro an gospel n̄an kōm̧m̧an im jab jidik wōt kiel n̄an 
kōm̧m̧an kalōk ioon riit im kōnono kōn Bok in Mormon im kwaļo̧k naan in kam̧ool am̧ make ilo 
m̧weo. Pijaik ļo̧k juōn nukun in jota an baam̧le me ajri ro raar kūr im kar kōtmene n̄an itok ilo 
pojak n̄an kajjitōk kajjitōk ko kōn ta ko raar riiti im ekkatak ilo Bok in Mormon eo—ak kōn 
menin kōnono eo me raar eliji ilo juōn ekōnono an gospel ak naan in kam̧ool am̧ make ilo m̧weo. 
Im pijaik m̧aanļo̧k an ajri ro kajjitōk kajjitōk ko ro jinen im jemen eaar jab polel aer pojak n̄an 

uwaak. Jet jinen im jemen remaron̄ inepata kōn kain jōkjōk ko rejepojak n̄an juōn nukun in jota. 
Bōtaab nukun in jota an baam̧le ejjabaikuj in waļo̧k jān kōpopo, wia, ak kanni kein katak ko im 
pija in katak ko. Juōn iien aiboojoj n̄an ro uwaan baam̧le n̄an etali jeje ko rekwojarjar ippān 
doon, im n̄an jipan̄ jān Jetōb Kwojarjar. “Bwe ri kwaļo̧k eo eaar jab em̧m̧anļo̧k jān ri ron̄jake eo, 
a rūkaki eo eaar jab em̧m̧anļo̧k jān ri katak eo; . . . im raar jerbal aolep, aolep armej ekkar n̄an an 
maron̄” (Alma 1:26). 
 
Kwe im n̄an kōjro ej ke jipan̄ ajri ro nejid erom̧ rijerbal ro me rej kōm̧m̧an im pukōt ekkatak jān 
katak im kōn tōmak, ak em̧ōj ke ad kar kamineneik ajri ro nejid n̄an kōttar n̄an aer kar katakin im 
kipel n̄an kōm̧m̧an? Jej ke āinwōt ro jinen im jemen lukkuun leļo̧k n̄an ajri ro nejid ek eo ekkar 
n̄an m̧ōn̄ā ilo jetōb, ak jej ke aolep iien jipan̄ er n̄an kōm̧m̧an, n̄an ekkatak kōn er make, im n̄an 
jutak pen im jamin m̧akūtkūt? Jej ke jipan̄ ajri ro nejid erom̧ ikirelel in wujlepļo̧k ilo kajjitōk, 
pukōt im kappukot? (Lale 3 Nipai 14:7.) 
 
Meļeļe eo ilo jetōb kwe im n̄a em̧ōj kōjeram̧m̧an kōj n̄an bōke, im eo em̧ōj kar kapen āinwōt an 
m̧ool ilo būruwōd, ejjab jibwe tok wōt im leļo̧k n̄an ro nejid. Katak eo an niknik im ekkatak jān 
katak im barāinwōt tōmak aikuj in kar kōļļā wōņaan n̄an bōk im am̧ “make” kain jeļāļo̧kjeņ in. 
Ilo wōt wāween in jemaron̄ jeļā kake ta eo ilo ļōmņak barāinwōt kar en̄jaake ilo bōro. Ilo wōt 
wāween in juōn ajri emaron̄ ļe ioon jeļāļo̧kjeņ im en̄jaake ko an ro jinen im jemen im rūtto ro im 
bōk kōjeram̧m̧an kein n̄an e make. Ilo wōt wāween in ajri ro nejid remaron̄ pojak ilo jetōb n̄an 
apan̄ ko an mour in. 
 
Kalim̧m̧ur im Naan in kam̧ool 
 
Ij kwaļo̧k kam̧ool bwe ro jinen im jemen me rej aolep iien riit im kōnono kōn Bok in Mormon 
ippān ajri ro nejier, ro rej kwaļo̧k naan in kam̧ool eo aer make ippān ajri ro nejier, im ro rej 
karuwaineneik ajri ro nejier āinwōt rikatak ro an kojpeļ eo n̄an kōm̧m̧an im kipel jidik n̄an 
kōm̧m̧an naaj jeram̧m̧an kōn mej ko me remaron̄ lo ettoļo̧k (Moses 6:27) im kōn lo̧jiln̄i ko me 
remaron̄ ron̄ ainikien anjo eo (lale Ezekeil 33:2–16). Jeļā ilo jetōb im im̧weo eo kom̧ naaj bōke 
jān koba in iminene kein jilu rekwojarjar naaj kōm̧m̧an bwe kom̧in jutak āinwōt juōn ri waaj 
ioon tawōr eo n̄an baam̧le ko am̧i—“ekil, . . . ilo niknik otemjej” (Epsōs 6:18)—n̄an kōjeram̧m̧an 
eo an baam̧le eo am̧ im ro ineem̧ tok ālik. Ij kam̧ool kōn tarlep in m̧ool eo an men kein ilo et 
kwojarjar etan Irooj Jisōs Kraist, amen. 


